
Keramika iz tunela Ravne 3 

 

Uvod 

Fondacija Arheološki park: Bosanska piramida Sunca, otkrila je tunele Ravne 3 u augustu 2018. 

godine. Pri samom pogledu, uočene su konglomeratne stijene, što ujedno i ukazalo na prisustvo 

podzemnih šupljina. Prilikom prve prospekcije terena otkriveno je pet ulaza u tunele Ravne 3. 

Topografskim pregledima kroz cijelo ovo područje, kao i područje iznad i nakon sela Dubrave,1 

pronađeni su potencijalni ulazi u tunele sa druge strane sela. Tokom istraživačke sezone 2018. 

godine, volonteri iz cijelog svijeta na čelu sa timom eksperata, započeli su sa čišćenjem 

šljunkovitog nanosa unutar tunela, a zatim i otvorili jedan od ulaza u tunel (ulaz C3). Pri samom 

ulasku kroz ovaj ulaz uočena je jedna komora, ili tunel, koji je u potpunosti bio otvoren. Dalja 

istraživanja, pokazala su antropogeno djelovanje unutar te sekcije tunela. 

a  

Sl. 1.  Tuneli Ravne 3, ulaz C3, sekcija A (foto: A. Agić) 

 

 

 

 

 
1 Selo Dubrave pored Visokog, BiH 



Nalazi i tipologija 

 

Na samom početku istraživanja i čišćenja tunela, otkriveni su pojedini površinski nalazi. Riječ je 

o nekoliko ulomaka keramike. Stručnjaci iz Zavičajnog muzeja u Visokom, uradili su preliminarnu 

analizu predmeta. Ulomci keramike najbrojniji su predmeti, a predmeti od metala pronađeni su u 

relativno malom broju. Većina tih nalaza dosta dobro je očuvana, te je većim dijelom moguće 

rekonstruisati oblik, ali i identifikovati sami predmet. Ovom činjenicom, njihovo tipološko i 

kulturološko određenje dobija vrijednost. Ulomci keramike datirani su u nekoliko različitih 

vremenskih epoha od strane Zavičajnog muzeja u Visokom.  

 

Ulomci keramičkih posuda 

Tokom preliminarnih arheoloških istraživanja tunela Ravne 3, otvoreno je 15 sondi. Uklanjajući 

sloj po sloj zemljanog nanosa, već na samim počecima došlo je do otkrića pokretnog arheološkog 

materijala. Ulomci keramike najzastupljeniji su među pronađenim arheološkim materijalom. 

Pronađeno je čak 3132 ulomka keramike iz različitih vremenskih perioda. Na osnovu broja 

pronađenih ulomaka, možemo zaključiti da je pronađeno sedam ili osam različitih posuda, 

različitih tipova, oblika i dimenzija. U sekciji A tunela Ravne 3, otkriveno je nekoliko različitih 

kulturnih slojeva. Prvi je onaj sa ulomcima neolitske keramike, zatim arheološki materijal iz 

rimskog doba pa sve do perioda kasnog srednjeg vijeka. Kao poseban nalaz ove grupe arheološkog 

materijala izdvajamo fragmente Terra sigillata keramike. 



 

Sl. 2. Ulomci Terra sigillata keramike (foto: A. Agić, obrada foto. R. Hoyle) 

 

Među velikim brojem pronađenih ulomaka keramike, dominiraju oni koji su tipični za period 

srednjeg vijeka. Na nekoliko lokacija u Visokom, i okolini Visokog, pronađeni su isti ili slični 

tipovi posuda tokom prijašnjih arheoloških istaživanja, pa se s toga ovakvi tipovi razaznaju u 

arheološkoj tipologiji kao ulomci iz perioda srednjeg vijeka. Nije evidentirano ukrašavanje na 

ulomcima, uz jedan izuzetak na ulomku ruba posude gdje je vidljivo linijsko ukrašavanje. Zidovi 

posuda/ ulomaka su tanki. Boja u unutrašnjosti zidova je svijetlo smeđe boje. Na ulomcima 

keramičke posude vidljivi su tragovi gareži. U prvoj skupini nalaza otkriveno je 83 ulomaka, od 

kojih su dvije posude restaurirane u svrhu prezentiranja predmeta kulturne baštine. Primjenom 

ovog metoda, dobili smo tačne dimenzije i oblik keramičke posude 1, te djelomično posude 2. 

Visina posude 1 je 21 cm, dok je širina 13 cm. Nekoliko djelova nedostaje, tako da posude nisu 

kompletno zaljepljene.  



 

Sl. 3. Ulomci srednjovjekovne posude- posuda 1 (foto: Zavičajni muzej Visoko) 



 

Sl. 4. Druga grupa ulomaka srednjovjekovne posude- posuda 2 (foto: Zavičajni muzej Visoko) 

 

Sl. 5. Sastavljena srednjovjekovna posuda (foto: A. Agić) 



U samo šest primjeraka, otkriveni su i ulomci zelene ocakljene ili gleđosane keramike. Ta 

keramika je obično bolje pročišćena i bez pijeska. Caklina nije bila dobro prečišćena ni 

promiješana, pa se na ulomcima zapažaju različite nijanse u boji, gdje dominirajuća zelena boja 

poprima žućkaste tonove. 

 

Sl. 6. Ulomci zelene gleđosane keramike (foto: A. Agić) 

 

 

 

 

 

 

 



Zaključna razmatranja 

Preliminarna arheološka istraživanja tunela Ravne 3 dala su izuzetna otkrića, gdje je otkriveno 

postojanje nekoliko različitih kulturnih slojeva što može biti od fundamentalnog značaja za razvoj 

arheologije visočkog kraja. U nekoliko različitih sondi, u kulturnim slojevima, pronađeno je niz 

različitih artefakata. Kulturni slojevi ispunjeni su tragovima antropogenog djelovanja unutar tunela 

Ravne 3. Kulturni sloj tla zasićen je sa materijalima koji su nekada bili dio prirode, ali na osnovu 

određenih okolnosti bio je u sferi života ljudi. Pronađeni arheološki materijal, u direktnom je 

kontaktu jedan sa drugim, te kao takvi, zajedno stvaraju kompletnu sliku određenog perioda 

ljudskog života. Na nekoliko lokacija u Visokom, i okolini Visokog, pronađeni su isti ili slični 

tipovi posuda kao rezultat višegodišnjih arheoloških istaživanja. Navedene konstatacije govore 

nam o velikoj rasprostranjenosti naselja, te kontinuiranom naseljavanju visočkog kraja. Keramika 

iz tunela Ravne 3, svojim oblikom i karakterom, bila je u svakodnevnoj upotrebi stanovnika ovih 

područja kontinuirano kroz nekoliko različitih vremenskih razdoblja. Za nalaze keramike iz Ravne 

3 možemo reći da je riječ o lokalnoj proizvodnji. Grad Visoko, zbog svoje izuzetno bogate 

arheološke prošlosti, nudi raznovrsne arheološke nalaze u svojoj široj i užoj okolini.  

 


